
Høgni Hoydal
Kjak síða 16

Silda­
rok og 
rukkulív

Joen Peter Petersen
Kjak síða 14

Hvat 
hugsar tú 
fyri tær 
Kári

Komið er fram, at andstøðan er ør­
kymlað, tí hon einki fær at vita um  
ætlarnirnar hjá Kára P. Højgaard, 
landsstýrismanni í innlendismálum, 
um at lata einum útlendskum priv­
atum íleggjara einkarrætt at byggja, 
reka og fíggja Føroya størstu einstøku 
íløgu, Skálafjarðartunnilin.

Andstøðuleiðararnir Høgni Hoydal 
og Aksel V. Johannesen hava tí sett 
Kára P. Højgaard ein grein 52 spurn­
ing, sum landsstýrismaðurin kort­
ini ikki æltar sær at svara, fyrr enn 
freistin er farin. Hann kann brúka 
10 yrkadagar at svara, og hann hevur 
sagt, at hann ætlar at pjaka sær so 
mikið við svarinum, at tað ikki kemur 
fyrr enn til síðstu freist, sum er sama 

freist, hann hevur at fáa sáttmálan í 
hús við útlendska felagið.

Men Sosialurin veit, at tað ikki 
bara eru andstøðuleiðararnir, sum eru 
ørkymlaðir. Tì eisini landsstýrismenn 
eru illa hýrdir um hetta mál, tí teir vita 
als einki um hesar ætlanir. Sosialurin 
veit, at onkur landsstýrismaður krev­
ur, at greitt verður frá málinum á 
næsta landsstýrisfundi. Viðkomandi 
landsstýrismaður heldur, at tað er 
púra burtur úr vón og viti at lata ein­
um útlendskum privatum íleggjara 
eina so stóra verkætlan, sum fer at 
kosta føroyingum milliardir meira, 
enn hon hevði gjørt, um talan var um 
eina almenna føroyska verkætlan, 
sum landskassin veðhelt fyri og tí 

fekk lagaligari lánstreytir.
Og tað er áhugavert, at politikarar 

innan sum uttan fyri samgonguna nú 
fara at røra upp á seg.

Høgni Hoydal nevndi í Sosialinum 
mánadagin, at verkætlanin er vorðin 
eitt persónligt prestisjuprojekt hjá 
landsstýrismanninum, sum partú vil 
hava sítt navn á tunnilin. Eingin ivi er 
um, at Kári P. Højgaard setur alt sítt 
politiska lív í veð fyri hendan tunn­
il, sum fyri hann og hansara lokal­
politisku framtíð hevur sera stóran 
týdning.

Men politikkur er annað enn at 
byggja sær varðar. Og valla fær lands­
stýrismaðurin so stórt vald, at hann 
einsamallur kann binda okkum at 

rinda útlendingum milliardaupp­
hæddir, sum kunnu verða óneyðugar.

Men vit vita ikki, hvussu málið 
liggur. Og tá arbeitt verður soleiðis í 

duldum, so kunnu nógvar misskilj­
ingar spyrjast.

Tað kann vera, at tað neyðugt hjá 
landsstýrismanninum at ganga varis­
liga við hurðunum. Men at dylja eina 
slíka ætlan fyri landsstýri og løgtingi 
til undirskrivað er, tað er ikki fólka­
ræði.

Nógv bendir á, at heldur ikki 
landsstýrismenn hava tað álit á Kára 
P. Højgaard, sum tí valla sleppur at 
einsamallur at gera av lagnuna hjá 
Skálafjarðartunlinum.

Hemmiligi kári...

– Eg havi stóra arbeiðsorku, 
og eg klári væl bæði at vera 
borgarstjóri í Klaksvík og 
løgtingsmaður.

Tað segði Jógvan Skor­
heim, borgarstjóri í Klaksvík, 
sum eisini hevur havt sæti á 
tingi fyri Kári P. Højgaard, 
sum hevur farloyvi úr ting­
inum, meðan hann er lands­
stýrismaður.

Jógvan Skorheim fór í 
farloyvi í januarmánaði í ár, 
tá hann tók við sum borgar­
stjóri í Klaksvík. Hann hevði 
tá havt sæti á tingi í eitt gott 
ár sum varamaður fyri Kára 
P. Højgaard. Seinasta hálva 
árið hevur Kristianna Wint­
her Poulsen í Hoyvík røkt 
tingsessin fyri Jógvan Skor­
heim. Nú Skorheim tekur 
sæti aftur, rýkur Kristianna 
Winther Poulsen úr tingi­
num.

Hóast borgarstjórastarvið 
er eitt alment starv, so er 
loyvt borgarstjóra at hava 
júst hetta fulltíðar almenna 
starvið aftur at tingmanna­
starvinum.

Úrslitið er, at borgarstjórin 
í Klaksvík fær eina klekkiliga 
lønarhækking. Sum borgar­
stjóri fær hann góðar 50.000 

krónur um mánaðin. Sum 
løgtingsmaður fær hann 
slakar 40.000 krónur.

Sum løgtingsmaður fær 
hann slakar 6.000 krónur 
um mánaðin fyri at koyra til 
Havnar, tá tingfundur er.

– Jú, vit skilja væl, at 
borgarstjórin í Klaksvík 
roynir at ljóða sum ein 
lítil Heðin Mortensen. 
Men hvat ger man ikki fyri 
100.000 feitar almennar 
krónur – tá man eisini 
fær kjansin at taka yvir 
einasta tingsess hjá Gamla 
Sjálvstýrinum?

Hann hevur 
jú eina 
avtalu 
v i ð 

veljaran, um at hann skal 
hava báðar lønirnar...

Alt vald til Jógvan fyri 
100.000 krónur um mánaðin

Javnan hoyrast og síggjast 
slíkir setningar: Hvør er or­
søkin til, at nøkur ellis- og 
røktarheim ikki hava hildið 
játtanina? Hvør er orsøkin 
til lønarmunin? Sama hvør 
orsøkin er, eigur hetta ikki 
at koma fyri. Dentur verður 
sambært heimildina lagdur 
á, hvør orsøkin er til, at 
sjálvuppgávan ikki er latin 
inn rættstundis. – Í hesum 
førunum er rætta orðið 
“hvat” og ikki “hvør”: “Hvat 
er orsøkin til, at nøkur ellis- 
og røktarheim ikki hava 
hildið játtanina” og “Sama 
hvat orsøkin er, eigur hetta 
ikki at koma fyri” o.s.fr. 

Tí siðvenjan er at nýta 
“hvat”, tá ið lýsast skal, 
hvussu eitthvørt er háttað, 
ið ein spyr um ella umrøðir, 
t. d. Hvat vandi kann ikki 
standast av hesum? Hvat 
var spurningurin? Tey 

vóru altrá eftir at vita, hvat 
tíðindi skipið hevði. Hvat 
dugur er í tí? Hvat lands­
maður er hann? Hvat hjari 
er tað, ið gongur at tær? Vís 
hvat dugur er í tær!

Sambært Føroysku 
orðabók merkir “hvat” í 
fyrstu merking: “hvat slag 
av”. Og dømini eru: “hvat 
dagur?”, “hvat vilt tú?”,”hvat 
veit hann í?”, “hann spurdi, 
hvat fólk har var komið”, “eg 
vildi kunnað víst honum, 
hvat maður eg eri”, “hvør 
maður mátti gera upp, hvat 
jørð hann hevði” og “hvat 
tíðindi eru heiman?” – Her 
má mælast til at halda 
málsliga siðvenju og nýta 
“hvat”.

Hvør - hvat

Landsstýrismenn kenna 
heldur ikki ætlanina hjá Kára

Málráð
frá Orðafragd

Marjun Arge Simonsen
málfrøðingur og cand.phil. í føroyskum


